Vatan ulug‘ – burchim muqaddas
Umumta’lim maktablarida 14-yanvar – Vatan himoyachilari kuni munosabati bilan bayram tadbirini o‘tkazish yuzasidan tavsiya
Mamlakatimiz istiqlolga erishgach, barcha sohalar singari harbiy yo‘nalishda ham zamonaviy qurol-yarog‘ va texnika bilan ta’minlangan, yuksak talab va standartlarga javob beradigan, mamlakatimiz xavfsizligi, hududiy yaxlitligini, xalqimizning tinch va osoyishta hayotini ishonchli himoya qilishga qodir milliy armiyani shakllantirish bo‘yicha keng ko‘lamli ishlar amalga oshirildi. 
Yurtboshimiz Islom Karimov “Milliy armiyamiz – mustaqilligimizning, tinch va osoyishta hayotimizning mustahkam kafolatidir” asarida ta’kidlaganidek, Vatan himoyachilari kunini faqat harbiy xizmatchilar emas, ayni vaqtda armiya saflarida o‘z burchini o‘tab qaytgan vatandoshlarimiz va ertaga xizmatga boradigan ming-minglab navqiron farzandlarimizning qutlug‘ bayrami deb qabul qilishimiz lozim. 
Umumta’lim maktablarida 14-yanvar – Vatan himoyachilari kuni munosabati bilan bayram tantanalarini quyidagi tartibda o‘tkazish tavsiya etiladi.
Tadbir o‘tkaziladigan joy, sahna o‘quvchilar tomonidan sanaga bag‘ishlab tayyorlangan devoriy gazetalar bilan bezatiladi. Insho va referat kabi ijodiy ishlardan iborat ko‘rgazma tashkil etiladi. Tadbirga urush va mehnat faxriylari, harbiy xizmatchilar, mustaqillik yillarida Vatan sarhadlarini himoya qilib, yurtimiz ozodligi va tinchligi yo‘lida qurbon bo‘lganlarning yaqinlari, mahalla faollari, ota-onalar, «Kamolot» YIH vakillari taklif etiladi.
Maktab o‘quvchilari xori Davlat madhiyasini tantanali ravishda, musiqa jo‘rligida ijro etadi. Sahnaga tadbir boshlovchilari chiqib, barchani bayram bilan tabriklaydi va ishtirokchilarga harbiy sohada erishgan yutuqlarimiz, tinch va osoyishta hayotimiz bilan bog‘liq ma’lumotlarni bayon etishadi. Mavzuga doir lavhalar proyektor orqali namoyish qilinadi. 
1-boshlovchi: — 1991-yilning 31-avgustida “O‘zbekiston Respublikasining davlat mustaqilligi asoslari to‘g‘risida”gi qonun qabul qilindi. Bu muhim hujjat respublikamizga o‘z harbiy siyosatini mustaqil tarzda amalga oshirish huquqini berdi. Mazkur qonun hamda “O‘zbekiston Respublikasining davlat mustaqilligi to‘g‘risida”gi bayonot mamlakatimiz Qurolli Kuchlarini tuzish uchun huquqiy asos bo‘lib xizmat qildi.
2-boshlovchi: — Qurolli Kuchlarimizni shakllantirish jarayonida eng dolzarb masalalardan biri – kadrlar masalasi edi. 1990-yili mahalliy ofitserlar yurtimizdagi harbiy kadrlarning atigi 0,6 foizini tashkil etardi. Mazkur muammoni hal etish maqsadida harbiy ta’lim sohasi tubdan isloh qilina boshladi. Bir qator oliy harbiy ta’lim muassasalari faoliyati yo‘lga qo‘yilib, “Shu aziz Vatan bizniki, uni ko‘z qorachig‘imizdek asrab-avaylaymiz, kerak bo‘lsa jonimizni fido qilishga ham tayyormiz”, deydigan ahdi qat’iy, shijoatli, mard va jasur harbiy kadrlar tayyorlashga kirishildi.
Zal bo‘ylab mungli ohang taraladi. Iqbol Mirzoning “Vatanga qasamyod” haykali poyida” she’ri o‘qiladi. Shundan so‘ng so‘z maktab rahbariga beriladi. Direktor  yig‘ilganlarni bayram bilan tabriklab, taxminan quyidagicha nutq so‘zlaydi: 
Bugun O‘zbekiston Respublikasi Mudofaa vazirligining oliy harbiy ta’lim muassasalarida Qurolli Kuchlarimiz uchun 30ga yaqin yo‘nalish bo‘yicha yuqori malakali ofitser kadrlar tayyorlanmoqda. Mamlakatimizda ofitser va serjant kadrlarni tayyorlash, qayta tayyorlash, malakasini oshirishning samarali tizimi yaratilgan. Bu o‘quv maskanlari harbiy xizmatchilarga o‘z professional, nazariy va amaliy bilimlarini takomillashtirish, harbiy-jangovar faoliyatida tajriba va malakalarini oshirish imkoniyatini bermoqda. 2012-yil 11-sentabrda qabul qilingan O‘zbekiston Respublikasining “Mardlik” ordenini ta’sis etish to‘g‘ri​sida”gi qonuni Vatan himoyachilariga yuksak e’tiborning amaldagi yana bir ifodasi bo‘ldi. 
1-boshlovchi: — Hozirgi kunda Toshkent oliy umumqo‘shin qo‘mon​donlik, Chirchiq oliy tank qo‘mondonlik-muhandislik, Samarqand oliy harbiy avtomobil qo‘mondonlik-muhandislik, Jizzax oliy harbiy aviatsiya bilim yurtlari, Toshkent axborot texnologiyalari universiteti maxsus fakultetida malakali harbiy xizmatchilar tayyorlanmoqda. 
2-boshlovchi: — 1995-yili mamla​katimizda Markaziy Osiyoda yagona bo‘lgan Qurolli Kuchlar akademiyasi ochildi. 2012-yili Toshkent tibbiyot akademiyasi huzurida harbiy-tibbiyot fakulteti tashkil etildi. Aziz tengdoshlar, shunday nufuzli harbiy ta’lim muassa​salarida tahsil olish uchun siz aziz o‘quvchilardan a’lo o‘qish, namunali xulq bilan birga sport sohasida chaqqonlik, chiniqish va mustahkam iroda ham talab qilinadi. 
1-boshlovchi: — 2012-yil 24- oktabrda tashkil etilgan O‘zbekiston Respublikasi Mudofaa vazirligi huzuridagi Jamoatchilik kengashi Qurolli Kuchlar ustidan samarali fuqarolik nazorati mexanizmini shakllantirish, Mudofaa vazirligi faoliyatining ochiq-oshkoraligini ta’minlash, harbiy xizmatchilar va chaqiriqqacha bo‘lgan yoshlarda ma’naviy-axloqiy va harbiy-vatanparvarlik tuyg‘ularini shakllantirish singari maqsadlarga xizmat qilmoqda. 
2-boshlovchi:– Bugun mamlakatimiz​ning ko‘pchilik havas qilayotgan iqtisodiyotiga, mahoratda hech kimdan qolishmaydigan Vatan himoyachilariga qarab, bobokalonimiz Amir Temurning “Boy mamlakatning askari baquvvat bo‘lur, askari baquvvat mamlakat boy bo‘lur”, degan gapi beixtiyor yodga tushadi. Armiyamiz nafaqat Vatanimiz chegaralarini, xalqimizning tinch va osoyishta hayotini himoya qilmoqda, ayni vaqtda mustahkam irodali, mustaqil fikrli, jismoniy chiniqqan va yuksak insoniy fazilatlarga ega haqiqiy professional askarlar – yurt o‘g‘lonlarini tayyorlaydigan maktabga aylandi. 
1-boshlovchi: — Xabaringiz bor, 2015-yil mamlakatimizda “Keksalarni e’zozlash yili” deya e’lon qilindi. Har qanday jamiyatning madaniy darajasini yoshi ulug‘larga e’tibori va g‘amxo‘rligida ko‘rish mumkin. Keksalarga hurmat-ehtirom, mehr-oqibat ko‘rsatish ma’naviy hayotimizning tom ma’noda ajralmas qismiga aylangan.
2-boshlovchi: — Darhaqiqat, Vatani​miz​ning musaffo osmonini asrashda, ona yurtimizni fashizm balosidan himoya qilishda keksa avlod vakillarining qanday jasorat ko‘rsatgani, front ortida mehnat qilib, g‘alabaga munosib hissa qo‘shgani, mamlakatimizning ham harbiy, ham iqtisodiy, ham madaniy-ma’naviy salohiyatini oshirishda bobo-buvilarimiz ko‘rsatgan fidoyilikni biz hamisha katta minnatdorlik bilan eslaymiz.
1-boshlovchi: — Bugungi bayram kunida nuroniy keksalarimizga, shu bilan birga, o‘z hayotini Vatan himoyasiga tikkan, el-yurt tinchligi va osoyishtaligining posboni bo‘lgan jasur akalarimizga chuqur hurmatimizni hamda samimiy mehrimizni izhor etamiz. 
2-boshlovchi: — Aziz yurtdoshlar, qadrli mehmonlar! Barchangizni Vatan himoyachilari kuni bilan muborakbod etib, sizlarga sihat-salomatlik, baxt va omad tilaymiz. Xonadonlaringizdan tinchlik va xotirjamlik, fayzu baraka arimasin.
Tadbir yakunida maktab musiqa to‘garagi a’zolari tomonidan tayyorlangan kuy va qo‘shiqlar ijro etiladi.

